
Частка I 
Рэформа адукацыйнай сыстэмы ў Польшчы – праект і рэалізацыя 

 
1.1. Асноўныя прынцыпы й рэчаіснасьць 
 
Рэформа адукацыі ў Польшчы, якая фармальна пачалася 1 верасьня 1999 году , 

працягваецца, па сутнасьці, ад моманту  пераўтварэньняў дзяржаўнага ладу , распачатых 
у  краіне ў 1989 г. Вядома, што дзяржава, з аднаго боку , мае ў адукацыі ўласнае 
прадстаўніцтва, а з другога – зьяўляецца сыстэмным стрыжнем, які арганізоўвае 
грамадзкую рэчаіснасьць. 

 
Поруч з нараджэньнем польскай дэмакратыі ўзрасьлі надзеі на дэцэнтралізацыю 

адукацыйнай сыстэмы, якая скончыла б практыку падпарадкаваньня школаў 
таталітарнай ідэалёгіі, адышла ад манаполіі дзяржавы на асьвету , дазваляючы кіраваць 
школамі на месцах і шчыльней зьвязаць іх зь мясцовай грамадзкасьцю. Чакалі адыходу 
ад дзяржаўных школаў, дэмакратызацыі іхняга жыцьця, зьменаў у  адукацыйных 
праграмах, арганізацыі й стылі навучаньня. 

 
Першай важнай праявай такіх імкненьняў стаўся закон аб сыстэме асьветы 1991 

году , які легалізаваў непублічныя школы, уводзіў аўтаномію школаў і пэдагагічных 
радаў (між іншым права складаць ці выбіраць праграмы навучаньня, падручнікі), 
дазволіў абіраць дырэктараў на падставе конкурсу , пашырыў кампэтэнцыі грамадзкіх 
органаў кіраваньня (бацькоўскіх і школьных радаў). 

 
Чарговым важным рэфарматарскім крокам у  сфэры адукацыі сталася перадача 

школаў органам мясцовага самакіраваньня, што адбылося ў 1996 годзе. Гэты працэс 
ішоў паступова, пачынаючы з 1990 году , калі гмінныя самакіраваньні добраахвотна 
ўзялі пад сваю апеку  спачатку дзіцячыя садкі, а потым і пачатковыя школы, што 
радыкальна паправіла сытуацыю ўстановаў асьветы, якія да гэтага часта знаходзіліся на 
мяжы жыцьця й сьмерці, ва ўмовах датацыяў зь дзяржаўнага бюджэту , якіх не хапала 
нават на асноўныя патрэбы. У дадзенай працэдуры карысным аказаўся ня толькі 
фінансавы бок. Перш за ўсё тут трэба адзначыць факт арганізацыйных 
пераўтварэньняў, якія зьмянілі думку пра так званыя „дзяржаўныя” школы. Сёньня, з 
фармальнага пункту  гледжаньня, гэта таксама дзяржаўныя школы, аднак у  
сьвядомасьці людзей яны, пад апекай самакіраваньняў, „нашыя” – у  тым сэнсе, што імі 
займаюцца ўлады мясцовага самакіраваньня, а значыць людзі, якія рэпрэзэнтуюць 
мясцовую грамаду. Дзяржаўны бюджэт надалей (на 70%) іх фінансуе, аднак органам 
кіраваньня зьяўляецца гміна, якая клапоціцца пра ўсё астатняе: распрацоўвае дэталёвыя 
прапановы па навучаньні, прымае дырэктараў і да т. п., згодна з правіламі, 
прадыктаванымі патрэбамі сям’ і й мясцовай грамады – так, як паказана на мадэлі 
сямейнай грамадзкай палітыкі (Мадэль сузалежнасьцяў: сям’я – школа - гміна). 

 
Рэформа 1999 году , такім чынам, зьяўляецца чарговым крокам на шляху  

рэфарматарскіх дзеяньняў, пачатых пасьля 1989 году . Яна мусіць у  першую чаргу  
адказваць на ўсё яшчэ актуальныя праблемы доступу  да адукацыі і яе якасьці. У сувязі 
з гэтым асноўныя мэты рэформы былі акрэсьленыя так: 

 
павышэньне ўзроўню адукацыі 
 
выраўноўваньне адукацыйных шанцаў 



 
павышэньне якасьці адукацыі[1]. 
 
Якім чынам будуць рэалізоўвацца гэтыя мэты? У сувязі з тым, што частка 

заплянаванага ўжо зрэалізаваная, дазволю сабе скарыстаць зьвесткі, прадстаўленыя ў 
дакладзе Міністэрства Нацыянальнай Адукацыі, якія тычацца першых гадоў з пачатку  
ўвядзеньня рэформы[2]. 

 
Павышэньне ўзроўню адукацыі 
 
Яно мусіла адбыцца пры дапамозе ўсеагульнай сярэдняй і вышэйшай адукацыі. З 

гэтай мэтай былі створаныя гімназіі, а агульнаадукацыйны тэрмін падоўжаны на год (да 
18 гадоў)[3]. 

 
Прадугледжвалася, што ў прафіляваных ліцэях сярэднюю адукацыю будзе 

атрымліваць прынамсі 80% вучняў, а пачынаючы з 2005 году  каля 45% моладзі будзе 
атрымліваць вышэйшую адукацыю[4]. На сёньня найбольш значным паказчыкам 
пераўтварэньняў у  адукацыйнай сыстэме зьяўляецца зьмена валавага каэфіцыенту  
скалярызацыі і рост колькасьці студэнтаў.У 2000/2001 навучальным годзе гэты 
паказчык склаў 40,8%, а - для параўнаньня - у  1997/98 годзе ён складаў толькі 29,4%. 
„Высокі паказчык скалярызацыі ў групе 19-24-гадовых (40,8%) дазваляе сьцьвярджаць, 
што Польшча дасягнула эўрапейскіх стандартаў па даступнасьці вышэйшай 
адукацыі”[5]. Даклад не інфармуе пра канкрэтныя ўмовы, у  якіх адбыўся гэты рост, 
хаця гэтыя ўмовы шмат гавораць пра якасьць адукацыі, якую атрымліваюць студэнты. 
Трэба адзначыць той факт, што база, якой валодае дзяржаўная сыстэма вышэйшай 
адукацыі, не павялічылася, а рост дасягнуты тымі самымі сродкамі, якія былі й пры 
ўдвая меншай колькасьці студэнтаў. 

 
Вялізную ролю ў павышэньні паказчыка адыгралі вышэйшыя школы, што маюць 

статус недзяржаўных, курыраваньнем якіх займаюцца юрыдычныя й фізычныя асобы. 
Апошнімі гадамі яны далі адукацыю вялікай колькасьці маладых палякаў, аднак гэтыя 
новыя ВНУ у  рэдкім выпадку  маглі прапанаваць высокакваліфікаваныя выкладчыцкія 
кадры, высокія тэхналёгіі ды абсталяваньне. Пераважна яны абмяжоўваюцца 3-гадовым 
прафэсійным навучаньнем (бакалаўр) і часьцей за ўсё не займаюцца навукова-
дасьледчай дзейнасьцю. За невялікім выключэньнем, яны працуюць толькі на 
камэрцыйныя патрэбы рынку  адукацыйных паслугаў. Дэталёвыя высновы па гэтай тэме 
прадстаўленыя ў дакладзе Найвышэйшай Кантрольнай Палаты, прысьвечаным 
функцыянаваньню недзяржаўных ВНУ[6]. 

 
Несумненна карысны – у  статыстычным сэнсе – вынік, калі памятаць пра мэту  

рэформы - павышэньне ўзроўню адукацыі грамадзтва, зьяўляецца прыкладам толькі 
часткі шляху , па якім трэба прайсьці дзеля яе дасягненьня. 

 
Выраўноўваньне адукацыйных шанцаў 
 
Мэтай, сфармуляванай у  праекце рэформы, было забесьпячэньне кожнаму дзіцяці 

роўных шанцаў доступу  да адукацыі такім чынам, каб ён залежаў толькі ад 
здольнасьцяў і зацікаўленьняў дзіцяці, а не ад грамадзка-эканамічнага статусу сям’ і, зь 
якой яно паходзіць (адукацыя, матэрыяльнае становішча бацькоў і месца жыхарства), ці 
яго агульнага псыхафізычнага стану . У рэалізацыі гэтай мэты засяродзіліся галоўным 



чынам на арганізацыі ў структуры сыстэмы адукацыі школаў новага тыпу  – гімназіяў. 
Яны падзялілі сыстэму на тры этапы, як у  большасьці эўрапейскіх краінаў. 

 
Гімназіі, для якіх характэрны аднолькавы стандарт навучаньня, мусілі паўплываць 

на выраўноўваньне ўзроўню школаў, якія функцыянуюць у  розных асяродзьдзях, у  
вёсках і гарадох. Яны павінныя былі даць вучням больш просты доступ да Інтэрнэту , 
вывучэньня змежных моваў, да спартовай базы і да т. п. Як сьцьвярджаецца ў дакладзе 
Міністэрства Нацыянальнай Адукацыі, у  Польшчы ўжо функцыянуе стабільная сетка 
школаў, у  якой гімназіі сталіся трывалым элемэнтам. З 2001 году  ўсе польскія гімназіі 
маюць інтэрнэтныя майстэрні і кваліфікаваных настаўнікаў. Аднак на гэтым сьпіс 
рэфарматарскіх дасягненьняў па выраўноўваньні адукацыйных шанцаў заканчваецца. 

 
Рэфармаваньне польскай рэчаіснасьці на гэтым адрэзку  надалей знаходзіцца на 

пераходным этапе. Не хапае інструмэнтаў, якія дазвалялі б перакрочваць бар ’еры, 
зьвязаныя з паўпэрызацыяй грамадзтва, безданьню, што адзьдзяляе сьвет малых вёсак і 
малых мястэчак ад вялікіх гарадоў. 

 
Паляпшэньне якасьці адукацыі 
 
У праекце рэформы гэтае паляпшэньне бачылася як імкненьне да разуменьня 

адукацыі як інтэгральнага выхаваўчага й адукацыйнага працэсу [7]. Плянавалася 
зьмяніць праграмы навучаньня, павялічыць выхаваўчую ролю школы, лепей рыхтаваць 
выпускнікоў да дарослага жыцьця й пастаяннай, несупыннай адукацыі. У дакладзе 
сьцьвярджаецца, што, пасьля першых гадоў дзейнасьці ў гэтым напрамку , „новы 
школьны лад дастасаваны да этапаў разьвіцьця дзіцяці і вядзе да адзьдзяленьня дзяцей 
(7-13-гадовых) ад моладзі (13-16-гадовых). У пачатковай школе асаблівая ўвага 
надаецца выхаваўчай дзейнасьці і агульнаму  разуменьню дзецьмі навакольнага сьвету . 
„У гімназіі настаўнікі ўводзяць вучняў у  сьвет навуковых ведаў, ставяць іх на 
самастойны шлях, дапамагаюць ім прымаць рашэньні, датычныя напрамку  далейшай 
адукацыі, і рыхтуюць да актыўнага ўдзелу  ў грамадзкім жыцьці” (Праграмная база 
агульнай адукацыі, Dz.U. z 1999., nr 14). Праграмная рэформа мае на мэце зьмену  
прапорцыяў паміж перадачай энцыкляпэдычных ведаў і фармаваньнем неабходных 
здольнасьцяў. Новыя праграмы навучаньня былі складзеныя такім чынам, каб даць 
выпускніку  ключавыя навыкі, патрэбныя ў дарослым жыцьці”[8], прычым у  пераліку 
неабходных уменьняў і здольнасьцяў вырашаць праблемы пры дапамозе 
камунікаваньня з атачэньнем і калектыўнай працы на першым месцы стаяць сучасныя 
тэхналёгіі (кампутар) і свабоднае валоданьне замежнымі мовамі. 

 
Праграмы, пра якія тут гаворыцца, і якія складаліся рэфарматарамі, паходзяць са 

шматлікіх крыніцаў, іх ствараюць каманды і асобныя настаўнікі, навукоўцы, якія ўзялі 
на сябе абавязак захаваць акрэсьленую Міністэрствам Адукацыі Праграмную базу  на 
паасобных этапах. Гэта аказалася надзвычай каштоўным падыходам, які насамрэч 
дазволіў вызваліць творчы патэнцыял асобаў, заангажаваных у  адукацыі, дастасаваць 
праграмы да лякальнай культурнай спэцыфікі. У сувязі з чым варта адзначыць 
актыўнасьць этнічных групаў, якія, дзякуючы прынятай мадэлі распрацоўкі й 
рэалізацыі праграмаў навучаньня, маюць магчымасьць зьявіцца на сцэне й разьвівацца 
ў школе і пры дапамозе школы. Цягам апошніх гадоў узьнікла шмат праграмаў, 
датычных рэгіянальнай і міжкультурнай адукацыі, што трэба прыпісаць адэкватнасьці 
прынятых ў рамках рэформы дзеяньняў. 

 



З другога боку , Міністэрства Нацыянальнай Адукацыі, пастулюючы йдэю 
навучаньня на працягу  ўсяго жыцьця і шырокае ўключэньне бацькоў ды розных (у  
этнічным сэнсе) мясцовых супольнасьцяў у  жыцьцё школаў, захоўвае малазразумелае 
зацікаўленьне „ аднастайнасьцю” навучаньня (нацыянальная адукацыя – што гэта 
сёньня?) і, у  пэўным сэнсе, выключную арыентацыю на праблемы вучняў і настаўнікаў, 
пакідаючы на пабоччы іншых дарослых, зацікаўленых у  адукацыі, бацькоў, тых, хто 
хоча ўдзельнічаць у  навучаньні „трэцяга тысячагодзьдзя”. У сьвятле дэмаграфічных 
прагнозаў, праз 25 гадоў працаздольнай часткай польскага грамадзтва будзе толькі 20% 
насельніцтва, таму  нельга ігнараваць адукацыйных патрэбаў гэтых людзей і зьменаў у  
грамадзкай рэчаіснасьці, зьвязаных з новай страфыфікацыяй[9]. 

 
У сувязі з гэтым думаецца, што арганізацыя сыстэмы адукацыі вымагае рэформы. 

Асабліва ў тых яе аспэктах, што датычаць зьместу адукацыі, які акрэсьліваецца ў 
агульных рысах. Датычыць гэта й адрасатаў адукацыі. Міністэрства таксама павінна 
зрэфармавацца. 

 
Выказваючы агульнае меркаваньне пра рэформу  і яе дагэтулешнюю рэалізацыю, 

можна сьцьвярджаць, што асноўны ўпор , які робіцца ў ёй на гімназіі, непасрэдна не 
пераносіцца на рэалізацыю мэтаў, пра якія гаворылася вышэй. Наадварот, часта, 
насуперак добрым намерам, яна дзейнічае не на карысьць сыстэмы, выразна аслабляе 
яе ў іншых пунктах. Напрыклад, роля дзіцячага садка й пачатковай школы, якія 
ствараюць падставы для добрай школьнай кар ’еры й посьпехаў вучня, адышла на другі 
плян. Частай практыкай зьяўляецца „перакідваньне” настаўнікаў высокай клясы ў 
гімназіі, якім, маўляў, больш патрэбныя спэцыялісты[10], што не спрыяе 
дэкляраванаму ў рэформе пераадольваньню розьніцы ў доступе да адукацыі ці 
выраўноўваньню адукацыйных шанцаў дзяцей і моладзі. І гэта выразна 
падкрэсьліваюць дасьледчыкі грамадзкіх зьменаў, зьвязаных з рэформай[11]. 

1.2 Школа як элемэнт лякальнай супольнасьці ў сьвятле рэформы адукацыйнай 
сыстэмы ў Польшчы 

 
Рэформа адукацыі дзейнічае так, што разам з уступленьнем яе ў сілу  адбываецца 

легітымізацыя новай гіерархіі мэтаў школьнага навучаньня і прынцыпаў яго 
арганізацыі. Згодна з рэформай, якая фармальна пачалася ў 1999 годзе, замацоўваецца 
сыстэма, што абапіраецца на партнэрскія адносіны паміж настаўнікамі, бацькамі 
вучняў і мясцовай супольнасьцю, інтэгральнай часткай якой зьяўляецца школа. Можна 
сьцьвярджаць, што ідэя новай школы грунтуецца на адукацыі, заглыбленай у  мясцовую 
супольнасьць, інтэграванай зь ёй шляхам штодзённага супрацоўніцтва. У зьмесьце 
„апэльсынавай кніжкі”, як памяншальна-ласкальна называюць праект рэформы 
настаўнікі, можна знайсьці шматлікія доказы таго, што рэформа адлюстроўвае гэтую 
ідэю, прасоўваючы прынцып суадказнасьці і ўзаемнасьці ў адукацыі[1]. Таму на 
пачатку  гэтага падразьдзелу я зь перакананьнем сьцьвердзіла, што разам з 
уступленьнем рэформы ў сілу , юрыдычна замацоўваецца сыстэма, заснаваная на 
партнэрскіх адносінах. 

 
Шматлікія нормы, якія акрэсьліваюць працэс уключэньня бацькоў і мясцовай 

грамадзкасьці (у  шырокім сэнсе гэтага слова) – на правах партнэраў – у  школьную 
адукацыю дзяцей, сапраўды могуць імпанаваць[2]. Напрыклад, рэформу  асьветнай 
сыстэмы прафіляктыкі ды апекі над дзецьмі называюць „прасямейнай”. Найважнейшай 
яе мэтай зьяўляецца між іншым „фармаваньне пачуцьця натуральнай адказнасьці за лёс 
дзіцяці, якую павінны несьці найбліжэйшыя яму  асобы: бацькі, блізкая й далейшая 
сям’я, грамадзкія ўстановы й мясцовыя ведамствы, а калі неабходна – прадстаўнікі 
публічнай адміністрацыі самага ніжэйшага ўзроўню, а не вярхоўныя органы і ўрадавыя 
ўстановы”[3]. 

 
Запраектаваныя рэфарматарскія дзеяньні ў рамках выхаваньня і адукацыі 

вынікаюць з адмоўнай ацэнкі наяўнай выхаваўчай пазыцыі школы. Сярод яе асноўных 
прычынаў і праяваў называюць „адсутнасьць супрацоўніцтва школы з сям’ ёй вучня”[4]. 
У сувязі з гэтым сям’ю вучня прапаноўваюць разглядаць як „безагаворачны прыярытэт 
у  выхаваньні маладога чалавека”, а ў дачыненьні да бацькоў прызнаецца іхняе права 
„вырашаць, якім будзе працэс выхаваньня дзіцяці, у  тым ліку  ў маштабе таго, што 
робіцца ў школе”[5]. Супольнасьць „новай” школы гэта – згодна з рэформай – 
інтэграваная з шырэйшай лякальнай супольнасьцю грамада настаўнікаў, вучняў і іхніх 
бацькоў, што ўспрымаюцца ў якасьці асобаў суцэльна адказных за дзіця. 

 
Адукацыя, прапанаваная такой „новай” школай, мае штораз болей ставацца 

навучаньнем ад іншых і зь іншымі (у  шырэйшым разуменьні, чым школьная кляса). 
Пры гэтым варта заўважыць, што пастуляты рэформы, датычныя інтэрактыўнага боку  
адукацыі, абумоўленыя патрэбамі сёньняшняй рэчаіснасьці, якую характарызуе 
наяўнасьць несупыннай, нічым не абмежаванай плыні інфармацыі. Да згаданых 
асаблівасьцяў адукацыі, прапанаванай рэфармаванай школай, трэба, такім чынам, 
дадаць тое, што яна можа адбывацца паўсюль, у  тым ліку  (а, магчыма, перш за ўсё) па-
за школьнымі сьценамі, у  грамадзкім атачэньні, але ў кантакце з мэдыямі, якія 
ствараюць віртуальнае асяродзьдзе адукацыі ў інтэрактыўным яе разуменьні[6]. 

 
У сувязі з гэтым думаецца, што ў сьвятле рэфарматарскіх тэндэнцыяў 

сьцьверджаньне аб тым, што сямейнае асяродзьдзе, бліжэйшае й далейшае атачэньне 
зьяўляюцца дасканалымі інструмэнтамі ў працэсе адукацыі дзяцей, мае ставацца нечым 



несумненным, важным для грамадзкага прагрэсу  й дэмакратызацыі, нечым, што асядае 
ў сьвядомасьці ўсіх уключаных у  гэты працэс бакоў. 

 
Ці гэтак насамрэч адбываецца? Сёньня, пасьля першых гадоў з моманту  ўвядзеньня 

рэформы, можна паспрабаваць адказаць на гэтае пытаньне. 
 
Адным з найбольш распаўсюджаных практычных рашэньняў, прынятых у  рамках 

рэформы ў адносінах да праграмных пастулятаў, сталася прымушэньне школаў увесьці 
Выхаваўчую праграму , якая мусіць быць супольным творам чатырох бакоў: вучняў, 
настаўнікаў, бацькоў і мясцовай грамадзкасьці. Можна сказаць, што ў польскім 
асяродзьдзі панятак такой праграмы стаўся папулярны. Мы выкарыстоўваем гэтую 
праграму  ў прэзэнтацыях адукацыйных прапановаў школы (праграма выхаваньня, 
поруч з праграмай навучаньня, зьяўляецца найважнейшай складовай часткай апісаньня 
адукацыйных прапановаў, інструмэнтам рэклямы школы) і падаем яе ў пераліку 
школьнай дакумэнтацыі (дадатак да статуту). 

 
Канцэпцыя школьнай выхаваўчай праграмы, прадстаўленая Міністэрствам 

Нацыянальнай Адукацыі ў рамках рэформы, перадусім зьяўляецца спробай стварэньня 
практычных умоваў рэалізацыі канстытуцыйнага права бацькоў на выхаваньне дзяцей 
згодна з уласнымі перакананьнямі, а таксама права дзяцей і моладзі на адукацыю, 
абарону  ад гвалту  і жорсткасьці, эксплёатацыі й дэмаралізацыі. Больш дакладную 
форму  прэзэнтацыі гэтых правоў адлюстроўваюць паасобныя законы, датычныя 
адукацыі й некаторых грамадзкіх пытаньняў (напрыклад, закон аб сыстэме асьветы, 
дзеяньнях урадавай адміністрацыі, хартыя настаўніка і інш.). 

 
На пытаньне, якое тычыцца канкрэтных прынцыпаў ды ўмоваў узьнікненьня 

выхаваўчых праграмаў, адказваюць дакумэнты, распрацаваныя Міністэрствам 
Нацыянальнай Адукацыі, а таксама праект „Выхаваньне ў школе”[7] і праграма „Бацькі 
ў школе”[8]. 

 
Па меркаваньні Міністэрства, распрацоўка выхаваўчай праграмы вымагае большых 

намаганьняў, чым распрацоўка праграмы навучаньня, бо яна павінна „мець дакладнае 
апісаньне выхаваўчых задачаў, якія хоча ўзяць на сябе дадзеная школа. Гэтыя задачы 
часткова акрэсьленыя ў законах і распараджэньнях аб асьвеце, іншыя павінны быць 
акрэсьленыя дырэктарам і настаўнікамі ў часе кансультацыяў з бацькамі. (...) Бо моц 
выхаваньня – не ў агульных пастановах, а ў канкрэтных дзеяньнях і пазыцыях”[9]. 

 
У праграмным сэнсе, прапанаваная Міністэрствам Нацыянальнай Адукацыі 

выхаваўчая праграма павінна ахопліваць асабліва: 
 
Выхаваўчыя абавязкі, зьвязаныя з адукацыйнай працай кожнага настаўніка і 

акрэсьленыя рамкамі агульных задачаў школы 
 
Выхаваўчыя абавязкі ў адносінах да паасобных адукацыйных заняткаў 
 
Абавязкі клясных выхавальнікаў 
 
Выхаваньне, якое вынікае са школьнага статуту  й рэгляманту  
 
Нерэгулярныя і прынагодныя мерапрыемствы (школьны тэатар , інсцэніроўкі) 



 
Прынцыпы выхаваўчага супрацоўніцтва з бацькамі 
 
Прынцыпы выхаваўчага супрацоўніцтва з органамі мясцовага самакіраваньня 
 
Выхаваўчыя мэты школьнага самакіраваньня вучняў[10]. 
 
Зыходзячы з гэтага сьпіса, даволі цяжка знайсьці грунт, на якім ён базуецца. Такое 

ўражаньне, што, клапоцячыся пра ўсебаковасьць падыходу, нехта згубіў прыярыэты: 
згаданыя вышэй гарантаваныя Канстытуцыяй правы бацькоў і дзяцей. Думаецца, што, 
згодна з імкненьнямі заканадаўцаў, прапануючы структуру  выхаваўчай праграмы ў 
школе, замест сьпісу  рэглямантаў і абавязкаў перш за ўсё варта было прадставіць у  
плоскасьці выхаваўчага супрацоўніцтва суб’ектаў школьнай і мясцовай грамадзкасьці – 
вучняў, іхніх настаўнікаў і бацькоў, а таксама чальцоў грамадзкага атачэньня школы. 

 
Пры гэтым можна зыходзіць з таго, што судзеяньне (супольныя дзеяньні) мае 

выхаваўчы характар , калі яно абапіраецца на бездыскусійныя для ўсіх каштоўнасьці і 
рухаецца ў супольна акрэсьленым напрамку . У сувязі з гэтым пошук згаданых 
плоскасьцяў (у  вялікім спрашчэньні) мог бы выражацца прыблізна гэтак: 

 
- Што для нас важна? 
 
- Чаму? (мэта) 
 
- Хто і што зробіць? (задачы) 
 
Вучні, настаўнікі, бацькі й чальцы лякальнай грамадзкасьці, з гэтага пункту  

гледжаньня, зьяўляюцца суб’ектамі, аднолькава заангажаванымі ў выхаваўчым працэсе, 
які адбываецца зь іхнім пасрэдніцтвам. Разуменьне таго, што ўсе кіруюцца 
аднолькавымі каштоўнасьцямі, імкнуцца да аднае мэты й маюць аднолькавыя намеры, 
як можна меркаваць, будзе вызначаць неабходную якасьць рэалізацыі індывідуальна і 
калектыўна ўзятых на сябе задачаў і ўзмацняць пачуцьцё прыналежнаці да школьнай і 
лякальнай супольнасьцяў. 

 
Тым часам даклад, які падсумоўвае першыя вынікі рэфарматарскіх дзеяньняў па 

пытаньнях, датычных згаданага вышэй бачаньня школы, інтэграванай з асяродзьдзем, 
сканцэнтраваны на аналізе выхаваньня ў школе. Толькі ў адным разьдзеле аналізуюцца, 
напрыклад, пытаньні ўдзелу  „іншых дарослых” у  жыцьці школы й дзіцяці, якое ў ёй 
вучыцца. Гэтая задача выкананая вельмі павярхоўна. Такое ўражаньне, што даклад 
слаба суадносіцца з галоўнымі прынцыпамі, пакладзенымі ў аснову  праекту  рэформы, 
асабліва з йдэяй, пра якую я пісала вышэй, і якой кіраваліся рэфарматары ў сваім 
бачаньні новай школы. Ідэя школьнай супольнасьці, якая знаходзіцца ў непасрэднай 
лучнасьці зь мясцовай грамадзкасьцю, выразна абмінутая ў ацэнцы рэформы адукацыі, 
ініцыяванай Міністэрствам Нацыянальнай Адукацыі і прадстаўленай у  згаданым 
дакладзе. Гэта можа зьдзіўляць і выклікаць пэўную занепакоенасьць адносна 
адэкватнасьці рэфарматарскіх дзеяньняў у  дачыненьні да дэклярацыяў, асабліва ў 
сытуацыі прыярытэтнага стаўленьня да абмяркоўваемых пытаньняў у  праекце 
рэформы. 

 



Так ці йначай, у  дакладзе зьмяшчаецца інфармацыя, якая ўзмацняе гэтую 
занепакоенасьць. У разьдзеле „Выхаваньне” мы знаходзім сярод іншага некалькі вельмі 
значных заўвагаў адносна працэсу  ўзьнікненьня і ўвядзеньня ў грамадзкую 
рэчаіснасьць згаданых школьных выхаваўчых праграмаў. Там сьцьвярджаецца, што 
амаль усе школы распрацавалі гэтыя дакумэнты, аднак толькі 76% пачатковых школаў і 
80% гімназіяў улічылі пры гэтым пажаданьні бацькоў. Падобныя прапорцыі датычацца 
таксама ўдзелу  вучняў у  распрацоўцы праграмаў[11].Толькі 25% бацькоў удзельнічала 
ў складаньні праграмаў. На пытаньне пра знаёмства са зьместам праграмаў, толькі 76% 
бацькоў адказала, што ён ім вядомы, а галоўныя мэты, якія дэкляруюцца ў праграме, 
падтрымлівае толькі 86% апытаных! 

 
З дакладу вынікае, што гэтыя дакумэнты распрацоўваліся, па сутнасьці, самімі 

настаўнікамі, без асаблівага ўдзелу  вучняў, іхніх бацькоў і мясцовай грамадзкасьці. 
Прычым дырэктары школаў вырашылі, што выхаваўчыя праграмы бяруць пад увагу  
толькі прафіляктычныя дзеяньні па папярэджваньні пагрозаў, якія нясе асяродзьдзе 
вучня[12], чаго – у  сувязі з бачнай у  гэтым дакумэнце адарванасьцю ад мясцовага 
атачэньня – нельга прыняць у  якасьці адзінамагчымых дзеяньняў, што прадпрымаюцца 
супольна з лякальнай грамадзкасьцю, а гэта – з пункту  гледжаньня асноўных 
прынцыпаў рэформы – было б неабходна. 

 
У сьвятле вынікаў дакладу, а таксама таго, якім чынам было праведзенае 

дасьледаваньне рэфармаваньня польскай асьветы і прадстаўленыя яго рэзультаты, 
думаецца, што актуальнымі засталіся ўсе задачы, сфармуляваныя ў праекце рэформы 
1998 году  адносна функцыяваньня мадэлі школы, інтэграванай з асяродзьдзем, 
грамадзкасьцю, якая стварае такія формы адукацыі, што выходзяць за сьцены школы, і 
якая шырока адказвае на запыты сучаснай рэчаіснасьці, а таксама, дзякуючы свайму  
інфармацыйнаму характару, несупынна прадуктуе адукацыйныя ініцыятывы. 

 
Пакуль што, як бачна са зьместу дакладу і таго, у  якім выглядзе ён прадстаўлены, 

польская школа хутчэй іх не вырашае. 

